
Christiana Táíwò BABÁTÚNDÉ 

Àṣamọ̀  

Ipa tí àwùjọ ń kó lórí ọmọ kò ṣe é fọwọ́ rọ́ sẹ́yìn rárá. Ọ̀nà méjì sì ni ipa tí a ń wí yìí lè jẹ́. Ó le jẹ́ 

ipa rere tàbí ipa burúkú. Ìwà àwọn ènìyàn sì ní yóò sọ irú ipa tí àwùjọ yóò kó lórí ọmọ. Èróńgbà 

iṣẹ́ yìí ní láti wo ipa tí àwùjọ kó lórí ọmọ bí ó ti farahàn nínú ìwé eré onítàn Ọpẹ́yẹmí Ìgbẹ̀yìnádùn. 

Nínú iṣẹ́ yìí, a ó ṣe àlàyé lórí àwùjọ ọmọnìyàn, a ó ṣe àgbéyẹ̀wò ìgbàgbọ́ Yorùbá nípa ọmọ àti 

pàtàkì ọmọ láwùjọ Yorùbá. Tíọ́rì soṣiọ́lọ́jì lítíréṣọ̀ ní a gbé iṣẹ́ yìí kà. A pinnu láti lo tíọ́rì náà nítorí 

pé kókó-o  ̀ ro  ̀  tí à ń sọ̀rọ̀ lé lórí jẹ mọ́ àwùjọ. Àbájáde iṣẹ́ yìí fihàn pé ipa tí àwùjọ kó lórí ọmọ ṣe 

pàtàkì nítorí pé inú àwùjọ ní ọmọ wà. Ìdí nìyí tí gbogbo ènìyàn ṣe gbọ́dọ̀ jẹ́ àwòkọ́ṣe rere fún ọmọ 

kí gbogbo ènìyàn inú àwùjọ sì pawọ́pọ̀ láti tọ́ ọmọ, kí ọjọ́ ọ̀la ọmọ àti àwùjọ lè dára. Iṣẹ́ yìí gúnlẹ̀ 

pé ìwé eré onítàn Ọpẹ́yẹmí Ìgbẹ̀yìnádùn tí a ṣe àmúlò ṣe rẹ́gí pẹ̀lú kókó-o  ̀ ro  ̀  tí a gbé yẹ̀wò nínú iṣẹ́ 

yìí. 

 

Kókó Ọ̀rọ̀:  Ipa, Àwùjọ, Ọmọ, Ilẹ̀ Yorùbá, Ìwé Ìtàn-Àròsọ  

 

1. Ìfáárà  

Lítíréṣọ̀ ní awòjijì ayé, òun ní díńgí tí a fi máa ń mọ àwùjọ kan. Lítíréṣọ̀ ní ìbáṣepọ̀ pẹ́kípẹ́kí pẹ̀lú 

àwùjọ tó ní. Ọ̀kẹ́ àìmọye oríkì ní àwọn onímọ̀ tí fún lítíréṣọ̀, lára àwọn onímọ̀ tó fún lítíréṣọ̀ ní oríkì 

ni Ilésanmí (1987) gẹ́gẹ́ bí a ti ri kà nínú Ìṣọ̀lá (1992, o.i. 103) sọ pé: 

Lítíréṣọ̀ ní ìlànà tí à ń gbà sọ fún ayé gbọ́ ohun tó jẹ ní lọ́kàn nípa àyíká ẹni tí a gbé kalẹ̀ 

lọ́nà tààrà tàbí lọ́nà àlùmọ̀kọ́rọ́yín lọ́pọ̀ ìgbà ṣùgbọ́n tí àsàyàn ọ̀rọ̀ ìjìnlẹ̀ pẹ̀lú ohun tí a ń 

sọ máa ń ṣábà jẹ ẹni tó ṣe àgbékalẹ̀ lógún. 

Ohun tí èyí túmọ̀ sí ni pé fífi èrò ọkàn ẹni hàn fún ayé gbọ́ nípa ìrírí ẹni láwùjọ, ìhùwàsí àwọn 

ènìyàn láwùjọ, ìhà tí àwọn ènìyàn àwùjọ kọ sí nǹkan tí ó sì jẹ́ pé gbogbo èyí ni lítíréṣọ̀ ń ṣàfihàn 

rẹ̀. 

 

Ògúnṣínà (1987, o.i. 19) náà ki lítíréṣọ̀ báyìí pé: “The study of man and his environment within a 

creative move”. Ohun tí ó sọ ní pé: “Lítíréṣọ̀ jẹ́ ẹ̀kọ́ nípa ọmọnìyàn àti àwùjọ ní ọ̀nà àtinúdá. Tí a 

bá fẹ́ mọ̀ nípa ẹ̀yà kan àti àṣà wọn, lítíréṣọ̀ a máa rannilọ́wọ́ púpọ̀ láti mọ èyí tí yóò sì fún ni ní òye 

nípa àwọn ẹ̀yà bẹ́ẹ̀. 

 

Ọ̀nà méjì gbòógì ní a lè pín lítíréṣọ̀ sí, àwọn ni lítíréṣọ̀ alohùn àti lítíréṣọ̀ àpilẹ̀kọ. Lóòótọ́ ní lítíréṣọ̀ 

Yorùbá pín sí méjì gbòrò ṣùgbọ́n oríṣìí mẹ́ta tí a lè pín sí ni ọ̀rọ̀ geere tàbí ìtàn àròsọ, ewì àti eré 

onítàn. Àwọn ẹ̀ka mẹ́tẹ̀ẹ̀ta tí a tọ́ka sí yìí ní a lè bá pàdé nínú lítíréṣọ̀ alohùn tàbí àpilẹ̀kọ. Nínú iṣẹ́ 

yìí, eré-onítàn tí ó jẹ́ ọ̀kan lára lítíréṣọ̀ àpilẹ̀kọ ní ó jẹ wá lógún nípa wíwo ipa àwùjọ lórí ọmọ nípa 

ṣíṣe àgbéyẹ̀wò ìwé eré-onítàn  

Ọpẹ́yẹmí Ìgbẹ̀yìnádùn tí Layọ̀ Ògúnlọlá kọ. 

Ipa tí àwùjọ ń kó lórí ọmọ kò ṣe é fọwọ́ rọ́ sẹ́yìn rárá nítorí inú àwùjọ la bí ọmọ sí, ibẹ̀ ló dàgbà sí, 

gbogbo ìgbésí ayé ọmọ inú àwùjọ ló ti ń lò ó. Ọlá àbàtà lodò fi ń sàn, bí kò bá sí àbàtà odò kò le 

sàn èyí ní pé bí kò bá sí àwọn ènìyàn inú àwùjọ, àwùjọ kò le tẹ̀ ṣíwájú. Kòṣemànìí ni àwọn ènìyàn 

inú àwùjọ nítorí àwọn ènìyàn inú àwùjọ ló jẹ́ kí àwùjọ wà èyí tí ọmọ náà sì jẹ́ pàtàkì nínú àwùjọ 

nítorí ipò pàtàkì ní ọmọ dìmú tàbí wà láwùjọ Yorùbá. 

 

Àwọn ènìyàn inú àwùjọ tí à ń sọ yìí ní oríṣiríṣi ìwà lọ́wọ́, Yorùbá bọ̀ wọ́n ní ìwà lẹ̀sọ́ ènìyàn, ìwà 

sì lẹwà ọmọ ẹ̀dá, ìwà ẹni la fi ń dáni mọ̀ nítorí pé èéfín ni ìwà. Lára ìwà tí à ń sọ yìí ní ìwà ọmọlúàbí 

tàbí ìwà rere bíi ìtẹríba, sùúrù, ìfẹ́, ìtẹ́lọ́rùn, ìbọ̀wọ̀fágbà, ìranraẹnilọ́wọ́, gbígbájú mọ́ iṣẹ́ ẹni, ṣíṣe 

ojúṣe ẹni, pípa òfin mọ́ àti bẹ́ẹ̀ bẹ́ẹ̀ lọ. A tún rí ìwà burúkú, èyí ní àwọn ìwà tí àwùjọ Yorùbá korò 

ojú sí púpọ̀. Lára àwọn irú ìwà bẹ́ẹ̀ ni olè jíjà, àgbèrè ṣíṣe, irọ́ pípa, ọ̀tẹ̀ dídì, ìmẹ́lẹ́, ìgbéraga, 

àìnítẹ̀lọ́rùn, jàǹdùkú ṣíṣe, ilẹ̀ dídà, àìbọ̀wọ̀ fágbà, ìpànìyàn, èké ṣíṣe àti bẹ́ẹ̀ bẹ́ẹ̀ lọ, èyí tí ó sì jẹ́ pé 

gbogbo àwọn ìwà wọ̀nyìí ní àwọn ọmọ ń wò gẹ́gẹ́ bí àwókọ́ṣe nínú àwùjọ. 

 

1.1. Èrèdí Iṣé   Ìwádìí 

Gẹ́gẹ́ bí ati mọ̀ pé inú àwùjọ ní òǹkọ̀wé tó kọ ìwé rẹ̀ ti wá, ìrírí rẹ̀ nípa àwùjọ ló fi kọ ọ́, èdè àwùjọ 

ló lò, ibi ìsẹ̀lẹ̀ rẹ̀ inú àwùjọ ló ti mú un, gbogbo èyí ló máa ràn wá lọ́wọ́ nínú iṣẹ́ yìí. Èróńgbà iṣẹ́ 

yìí ní láti wo ipa tí àwùjọ kó lórí ọmọ, bóyá ipa rere ní àbí ipa burúkú. Èrèdí iṣẹ́ yìí ní láti wá ojútùú 

sí ipa burúkú tí àwùjọ ń kó lórí ọmọ. Lára ìwúlò iṣẹ́ yìí ní láti la ọ̀pọ̀lọpọ̀ ènìyàn ló  ye  ̀  sí àwọn nǹkan 

tí wọn ò kàkún tí ó sì ń ṣe àkóbá fún ọmọ láwùjọ. 

 

2. Tíọ́rì Ìṣàmúlò: Tíọ́rì Soṣiọ́lọ́jì Lítíréṣọ̀  

Adéyẹmí (2006, o.i. 1-8) fi tíọ́rì wé abẹfẹ́lẹ́ ìmọ̀ tí a fi ń la ìfun àti ẹ̀dọ̀ onírúurú iṣẹ́ aláwòmọ́ 

lítíréṣọ̀. Ó sọ ṣíwájú pé nínú ìmọ̀ sáyẹ́ǹsì ni tíọ́rì yìí kọ́kọ́ jẹyọ àti pé iṣẹ́ ìwádìí tí kò bá gùn lé tíọ́rì 

kan pàtó nínú iṣẹ́ ìwádìí sáyẹ́ǹsì jẹ́ òfúùtùfẹ́tẹ̀, kì í ṣe nínú iṣẹ́ ìwádìí sáyẹ́ǹsì nìkan ni a ti ń ṣe àmúlò 

tíọ́rì, a máa ń ṣàmúlò rẹ̀ nínú ẹ̀ka-ẹ̀kọ́ mìíràn.  Ọ̀rọ̀ ti a pè ní soṣiọ́lọ́jì lítíréṣọ̀ jẹ́ ọ̀rọ̀ tí onímọ̀ èrò 

ìjìnlẹ̀ kan tí à ń pè ní Taine, ọmọ orílẹ̀-èdè Faransé rọ fúnrarẹ̀. Ète láti sọ iṣẹ́-ọnà dàbí ti ìmọ̀ sáyẹ́ǹsì 

ló fa ìsẹ̀dá soṣiọ́lọ́jì lítíréṣọ̀ (Adéyẹmí, 2006, o.i. 29). 

 

Gẹ́gẹ́ bí orúkọ rẹ̀ abala ẹ̀kọ́ méjì papọ̀, ìyẹn ni soṣiọ́lọ́jì àti lítíréṣọ̀. Soṣiọ́lọ́jì jẹ mọ́ gbogbo ìsẹ̀lẹ̀ tó 

bá jẹ mọ́ ọmọnìyàn àti ìbáṣepọ̀ láàárin wọn. Ìrírí àwọn ènìyàn láwùjọ ènìyàn àti ìrànmọ́ tí irú ìrírí 

àti àjọṣepọ̀ bẹ́ẹ̀ le fàbá ẹ̀dá. Ajólórí soṣiọ́lọ́jì ni èèyàn, àwùjọ àti ìbágbépọ̀ wọn àti ipa tí irú ìbágbépọ̀ 

bẹ́ẹ̀ ní lórí àwùjọ (Adéyẹmí, 2006, o.i. 29). 

 

Ìwé atúmọ̀ èdè Oxford Advanced Learner’s Dictionary ki soṣiọ́lọ́jì báyìí: “The scientific study of 

the nature and development of society and social behaviour”. Èyí ni pé: “Soṣiọ́lọ́jì jẹ́ ìmọ̀ sáyẹ́ǹsì 

nípa ayé àti ìdàgbàsókè àti ìlọsíwájú àwùjọ àti ìhùwàsí àwùjọ”. Caudwell (1977, o.i. 15) nínú 

Adéyẹmí (2006, o.i. 29) pe soṣiọ́lọ́jì ní: “The study of human relation in a general form is 

sociology”. Ohun tí Caudwell sọ ni pé: “Ìmọ̀ ìbára-ẹni-ṣe-pọ̀ lónírúurú ọ̀nà ni soṣiọ́lọ́jì”. Ohun tí 

èyí túmọ̀ sí ni pé ìmọ̀ ìbáṣepọ̀ nípa àwọn ènìyàn láwùjọ kan ni soṣiọ́lọ́jì. 

 

Ṣíwájú sí i, ohun tí ó jẹ mọ́ ènìyàn àti àwùjọ rẹ̀ ni lítíréṣọ̀ dálé. Ògúnṣínà (1987, o.i. 30) ki lítíréṣọ̀ 

pé: “The study of man and his environment within a creative mode”. Èyí ni pé lítíréṣọ̀ ni ìmọ̀ nípa 

ọmọnìyàn àti àwùjọ rẹ̀ ní ọ̀nà àtinúdá. Pẹ̀lú oríkì tí àwọn onímọ̀ fún lítíréṣọ̀ àti soṣiọ́lọ́jì, a ó ri pé 

ohun tí ó jẹ àwọn méjèèjì lógún ni àwùjọ àti ọmọnìyàn. Èyí ni Adéyẹmí (2006, o.i. 30) sọ pé: 

“Lítíréṣọ̀ àti soṣiọ́lọ́jì kì í ṣe àjòjì ara wọn, ọmọ ìyá niwọ́n ìdí ni pé àwùjọ ni ajólórí ohun tí wọ́n 

fúnka mọ́”. Ohun tí Adéyẹmí sọ níbí ni pé àwùjọ ní òpó tí ó gbé soṣiọ́lọ́jì àti lítíréṣọ̀ dúró. Adéyẹmí 

tún tẹ̀ ṣíwájú nígbà tó ki soṣiọ́lọ́jì báyìí: “Soṣiọ́lọ́jì lítíréṣọ̀ ni ẹ̀kọ́ nípa ìbáṣepọ̀ tó wà láàrin lítíréṣọ̀ 

àti àwùjọ”.  

 

Ohun tí Adéyẹmí tún sọ níbí ni pé lítíréṣọ̀ kò kàn le dáwà láìsí àwùjọ àti pé lítíréṣọ̀ ń sọ̀rọ̀ nípa 

àwùjọ tí ó ni ín. Ọ̀nà mẹ́ta ni àwọn onímọ̀ lámèyítọ́ máa ń lò láti ṣàmúlò tíọ́rì yìí. Ọ̀nà àkọ́kọ́ ni láti 

fi tíọ́rì soṣiọ́lọ́jì ṣe ìtúpalẹ̀ iṣẹ́ lítíréṣọ̀ tí ó rọ àwọn oníṣẹ́ lámèyítọ́ láti dojúkọ ìtúpalẹ̀ ìgbéjáde iṣẹ́-

ọnà kan èyí tí wọ́n pè ní “títà rírà àti ìlò rẹ̀”. Ẹni tí ó jẹ́ agbátẹrù ìlànà yìí ni Escarpit (1968). Ọ̀nà 

kejì ni tíọ́rì soṣiọ́lọ́jì tí ó tẹ̀lé èrò Karl Marx. Èyí ń tako ètò ọrọ̀-ajé aládàńlá tí ó sì ń pè fún ìjìjàgbara 

tọkùnrin tobìnrin kúrò nínú àjàgà àwọn amúnisìn.  Ọ̀nà kẹta tí àwọn onímọ̀ soṣiọ́lọ́jì máa ń lò láti 

ṣe àtúpalẹ̀ lítíréṣọ̀ ni èyí tó rí lítíréṣọ̀ gẹ́gẹ́ bí i èyí tí ó ń ṣe àwòjíìji ayé. Ìdí nìyí tí wọ́n fi pe orúkọ 

rẹ̀ ní “Mirror Image Approach”, èyí sì ni a ṣàmúlò rẹ̀ nínú iṣẹ́ yìí láti ṣe ìtúpalẹ̀ ìwé eré-onítàn 

Ọpẹ́yẹmí Ìgbẹ̀yìnádùn.  

 

Ọ̀kan lára àwọn agbátẹrù ìlànà yìí ni Lous dè Bonald (1754-1800). Òun ni ẹni àkọ́kọ́ tó fẹṣẹ̀ rẹ̀ 

múlẹ̀ pé a le mọ̀ nípa ìran kan dáadáa bí a bá farabalẹ̀ ka lítíréṣọ̀ irú ìran tàbí orílẹ̀-èdè bẹ́ẹ̀. Wọ́n rí 

lítíréṣọ̀ gẹ́gẹ́ bí aṣàwòta àwùjọ pàápàá lórí ohun tó jẹ mọ́ ètò àwùjọ. 

 

Adéyẹmí (2006, o.i.35) jẹ́ kí á mọ̀ pé àwọn agbátẹrù ìlànà yìí rí iṣẹ́-ọnà aláwòmọ́ lítíréṣọ̀ gẹ́gẹ́ bí 

èyí tí ń ṣe àfihàn àwùjọ.  Lílo tíọ́rì soṣiọ́lọ́jì láti ṣe ìtúpalẹ̀ iṣẹ́ lítíréṣọ̀ ni Bonald sọ àǹfààní tó wà 

níbẹ̀, a rí èyí nínú àpilẹ̀kọ Bámidélé (2006, o.i. 16) tó sọ pé: “Through a careful reading of any 

nations literature, one could tell what his people had been”. Èyí ni pé: “Nípase  ̀  fífi ara balẹ̀ ka ìwé 

lítíréṣọ̀ àwùjọ kan, ènìyàn le mọ̀ nípa ìgbé ayé àwọn ènìyàn náà”. 

 

Ohun tí Bonald ń sọ ni pé tí ènìyàn bá fi ara balẹ̀ ka tàbí ṣe ìtúpalẹ̀ ìwé lítíréṣọ̀ kan, yóò rànní lọ́wọ́ 

láti mọ̀ nípa ìgbé ayé, àṣà, ìṣe àwọn ènìyàn àwùjọ náà. Tíọ́rì soṣiọ́lọ́jì lítíréṣọ̀ yóò ràn wá lọ́wọ́ nínú 

iṣẹ́ yìí láti mọ̀ bí òǹkọ̀wé ṣe ṣe àfihàn àwùjọ tí ó sì fi ipa tí àwùjọ ń kó lórí ọmọ hàn nínú ìwé 

Ọpẹ́yẹmí Ìgbẹ̀yìnádùn.  

 

Ní àfikún, Bámidélé (2000) nínú O ̀ pe  ́ fe  ̀yítìmí (2014, o.i. 150) rí tío  ́ rì ṣoṣío  ́ lo  ́ jì ge  ́ge  ́  bí aṣàfihàn àṣà, 

ìṣe àti ìhùwàsí àwọn ènìyàn nínú àwùjọ. Ó ṣàlàyé síwájú sí i pé tío  ́ rì wà láti fi tú ìhun afo  ̀  lítíréṣo  ̀  

pale  ̀  bákan náà ló sì gbọdo  ̀  lè tan ìmo  ́ le  ̀  tí lítíréso  ̀  náà jẹ èso fún. Bí a bá sì ń so  ̀ ro  ̀  àwùjọ, àwọn 

ènìyàn, àyíká àti àṣà ṣe pàtàkì. 

 

Àmúyẹ tío  ́ rì yìí ni pé ó ń ṣe àfihàn ìhuwàsí àwọn ènìyàn, àṣà, ìṣe àti àwọn ohun tó yẹ láti yí padà 

ní àwùjọ. Ara àwọn àṣà àwùjọ Yorùbá èyí tí wọn kò fí ọwo  ́  yẹpẹrẹ mú ni e  ̀ko  ́ -ilé wà, ìdí nìyí tí a fi 

yan tío  ́ rì soṣío  ́ lo  ́ jì lítíréṣo  ̀  láàyò nínú iṣe  ́  yìí. 

 

3. Ìgbàgbọ́ àti Pàtàkì ọmọ láwùjọ Yorùbá  

Káàkiri àgbáyé ni ọmọ bíbí ti ṣe pàtàkì, gbogbo ẹ̀sìn lágbàáyé ni ó sì faramọ́ ọmọ bíbí. Nínú Bíbélì, 

ìwé mímọ́ ọmọlẹ́yìn Jésù, a rí pé Ọlọ́run faramọ́ ọmọ bíbí àti pé ó jẹ́ àṣẹ láti ọ̀dọ̀ Ọlọ́run wá. A rí 

èyí ní Jẹ́nẹ́síìsì orí kìnínní ẹsẹ kejìdínlógún, ó ní: “Ọlọ́run sì bùkún fún wọn, Ọlọ́run sì wí pé ẹ máa 

bí sí i kí ẹ sì máa rẹ̀ si”. A ri pé èyí jẹ́ àṣẹ àti òfin láti ọ̀dọ̀ Ọlọ́run sí gbogbo ọmọnìyàn tí a sì gbọ́dọ̀ 

pamọ́. 

Akínbọ́lá (2007) kí ọmọ báyìí pé: 

Children have been described as man’s most valuable natural resource, without who the 

human race will be extinct on the death of the last adult to die. 

 

Èyí ni pé: 

Ọmọ jẹ́ ohun iyebíye fún ọmọnìyàn tí kò ní ẹ̀dá, nínú èyí tó jẹ́ pé tí kò bá sí ọmọ, àwùjọ 

ọmọnìyàn yóò parun nígbà tí gbogbo àgbàlagbà ibẹ̀ bá ti kú tán. 

Ohun tí Akínbọ́lá sọ ni pé ọmọ jẹ́ ohun pàtàkì, ohun ìjọjú, aláìlẹdà nínú èyí tí ó jẹ́ pé tí kò bá sí 

ọmọ àwùjọ ọmọnìyàn yóò parun nígbà tí àwọn àgbàlagbà ibẹ̀ bá ti kú tán. Ó sì ṣe pàtàkì fún àwùjọ 

ọmọnìyàn. 

 

Ìwé atúmo  ̀  Black’s Law pe Ọmọ ní: “Progeny” offspring of parentage unborn or recently born 

human being”. Èyí túmọ̀ sí pé: “Ọmọ” èrè ìgbéyàwó. Tí ó wà nínú oyún tí a ò ti bí tàbí èyí tí a ṣẹ̀ṣẹ̀ 

bí. Ohun tí èyí túmọ̀ sí ni pé ọmọ jẹ́ èrè ìgbéyàwó, òun ni ìdùnnú ìgbéyàwó tí ó mú kí ìbágbépọ̀ 

ọkọ àti ìyàwó gún régé. Ní kété tí Ọkùnrin àti Obìnrin bá ti fẹ́ ara wọn ni àwọn ènìyàn yóò ti máa 

retí ọmọ, gẹ́gẹ́ bí nǹkan tí Odù Ifá kan sọ nínú Ọ̀yẹ̀kú-méjì ẹsẹ ẹ̀kẹrin pé: 

Ó yè pẹ̀ẹ́ 

Ó bọ́ pọ́rọ́ 

Adíá fún ọyẹ̀lẹ́okòkó 

Tí wọ́n ń pè ládìẹ, 

Tí ń bímọọ rẹ̀ láìgbẹ̀bí 

Ewé ọlọ́yẹ̀ẹ̀rẹ kìí jẹ́ orúkọ 

Mìíràn àfi ayùnrẹ. 

Yíyẹ̀ ní í ṣe tabọ 

Ẹ̀bọ̀ ní í ṣe takọ. 

Yẹ̀dí pẹ̀ẹ́ o wàá bọ̀, 

Ọmọ tuntun lèrè àyẹ̀bọ̀ 

Àyẹ̀bọ̀ a dọmọ 

B’ọ́kan ò yẹ̀ 

Ọ̀kan ò leè rí bí, 

Ládùnládùn ń l’àá bálé oyin. (Abímbo  ́ lá 2013, o.i 12). 

 

Ẹsẹ Ifá yìí ń sọ fún wa wí pé ọmọ bíbí ni èrè ìbáṣepọ̀ ọkọ àti aya. Bẹ́ẹ̀ sì ni bí ọkọ àti aya kò bá 

súnmọ́ ara wọn, wọn kò le rí ọmọ bí. Èyí ni pé kí ọmọ tó le wà nínú ẹbí kan ọkọ àti aya gbọ́dọ̀ ní 

ìbáṣepọ̀ tí ó sì jẹ́ pé ohun tí wọ́n ṣe ní ìkọ̀kọ̀ ní gbangba ni èsì rẹ̀ yóò jáde nítorí pé ọmọ bíbí kì í ṣe 

oore tí ènìyàn le fọwọ́ bò mọ́lẹ̀. 

 

Oríṣiríṣi ìṣòro ló máa ń dojú kọ ìdílé tí kò bá rí ọmọ bí, tí oríṣiríṣi ẹ̀gbin a sì máa ta bá wọn, nípa 

èyí irú lọ́kọ láya bẹ́ẹ̀ a máa wá gbogbo ọ̀nà láti rí ọmọ bí bóyá nípa gbígbàdúrà, títọ àwọn oníṣègùn 

òyìnbó àti ìbílẹ̀ lọ, jíjẹ àsèjẹ àti bẹ́ẹ̀ bẹ́ẹ̀ lọ. 

Ẹsẹ Ifá kan náà fi èyí múlẹ̀ nínú Ọ̀wọ̀nrin-méjì tó sọ pé: 

Ìyáà mi sùná 

Bàbáà mi sùná 

Igbió ni wọ́n fi ísùná ẹrú 

Igbió ni wọ́n fi í sùná ìwọ̀fà  

Igbió ni wọ́n fi í sùná ọmọ tuntun jòjòló 

Adíá fún yẹbẹ 

Yẹbẹ ń sunkún aláìríbí 

Yẹbẹ ń gbààwẹ̀ àírípọ̀n 

Yẹbẹ ń fọwọ́ osùn nùgiri gbígbẹ ... 

 

Yẹbẹ nínú ẹsẹ Ifá yìí dúró gẹ́gẹ́ bí àpẹẹrẹ fún àwọn obìnrin tó yàgàn. Ẹsẹ Ifá yìí sọ nípa ìnira àti 

ìpòruru ọkàn tí wọ́n máa ń ní, ó sì tún wá tọ́ka sí àwọn ìgbésẹ̀ akíkanjú tí irú àwọn obìnrin bẹ́ẹ̀ máa 

ń gbé láti yanjú ìṣòro àìrọ́mọbí wọn.  Jíjẹ́ òbí máa ń jẹ́ ohun ìdùnnú fún tọkọtaya. Ní ilẹ̀ adúláwọ̀ 

sì ré ọmọ bíbí ṣe pàtàkì fún ìdílé kan nítorí ìdílé tí ó bá ń kojú ìṣòro àìrọ́mọbí á tún máa kojú ìṣòro 

láti ọ̀dọ̀ àwọn mọ̀lẹ́bí pàápàá jùlọ mọ̀lẹ́bí ọkọ sí ìyàwó, tí wọ́n sì le lé irú ìyàwó bẹ́ẹ̀ lọ. 

Mbiti (1967, o.i. 110) náà sọ̀rọ̀ lórí bí ọmọ bíbí ṣe pọn dandan fún ìyàwó ilé, ó ní: 

In some African societies, marriage is not fully recognised or consummated until the wife 

has given birth. First pregnancy becomes, therefore, the final seal of marriage, the sign of 

complete integration of the woman into her husband’s family and kinship circle. 

Ní àwùjọ aláwọ̀dúdú kọ̀ọ̀kan, ìgbéyàwó kì í fi bẹ́ẹ̀ jẹ́ ìtẹ́wọ́gbà à fi ìgbà tí ìyàwó bá bímọ. 

Àkọ́kọ́ ni oyún tí ó jẹ́ ohun àṣekágbá fún ètò ìgbéyàwó, ó jẹ́ àmù fún ìtẹ́wọ́gbà ìyàwó sí 

inú ẹbí ọkọ rẹ̀ àti àwọn ìdílé lápapọ̀. 

 

Ohun tí Mbiti ń sọ níbí ni pé ní ilẹ̀ adúláwọ̀, ọ̀pọ̀lọpọ̀ ìgbéyàwó ni kì í tí fi bẹ́ẹ̀ fi ẹsẹ̀ múlẹ̀ tàbí di 

mímọ̀ àfi ìgbà tí ọmọ bá wọ̀ọ́, èyí jẹ́ kí á mọ pàtàkì ọmọ láwùjọ ọmọnìyàn.  

 

Onuzulike (2007) sọ pé: “A child is a person who is strictly under the protection and care of 

someone who may be the parents or guardian”. Ohun tí èyí túmọ̀ sí ni pé: “Ọmọ ni ènìyàn tí ó wà 

lábẹ́ ààbò àti ìtọ́jú ẹnìkan tí a le pè ní òbí tàbí alámòjútó”. Ohun tí èyí túmọ̀ sí ni pé ọmọ ni ẹni tí ó 

wà lábẹ́ ìtọ́jú tàbí ìkẹ́ ẹnìkan tí a le pè ní òbí tàbí alámòjútó. Okwara (1995) sọ báyìí nípa ọmọ pé: 

“A child is a valuable gift from God and that, to rear a child is a service to God and humanity”. 

(Ọmọ jẹ́ ẹ̀bùn tó jọjú láti ọ̀dọ̀ Ọlọ́run, títọ́ ọmọ sì jẹ́ iṣẹ́ ìsìn sí Ọlọ́run àti ọmọ sì jẹ́ iṣẹ́ ìsìn sí Ọlọ́run 

àti ọmọnìyàn). 

 

Èyí ni pé ọmọ jẹ́ ẹ̀bùn láti ọ̀dọ̀ Ọlọ́run tí ó sì gba ọgbọ́n Ọlọ́run láti ṣe ìtọ́jú rẹ̀. Títọ́ ọmọ jẹ́ iṣẹ́ ìsìn 

sí Ọlọ́run àti ọmọnìyàn. Ọmọ ní ẹ̀tọ́ sí ìtọ́jú àti àbò láti ọ̀dọ̀ àwùjọ, bákan náà ni ó ní ẹ̀tọ́ sí ẹ̀kọ́ ilé, 

ẹ̀kọ́ ìwé àti ẹ̀kọ́ nípa àwùjọ rẹ̀. Bíbélì náà fi èyí múlẹ̀ nínú ìwé Òwe orí kejìlélógún ẹsẹ kẹfà pé “Tọ́ 

ọmọ rẹ ní ọ̀nà tí ó tọ̀ tí ó bá sì dàgbà tán kò ní yà kúrò níbẹ̀.”  Ìtọ́jú tí a fún ọmọ láti jẹ́ kí ó dàgbà 

láàrin ẹbí àti àwùjọ ni yóò fún un ní ayọ̀, ìfẹ́, ìdùnnú, àbò, dídàgbà nínú ara àti nínú ọpọlọ. Lára 

ìtọ́jú tí ọmọ ń rí gbà láwùjọ ni àwọn òfin tí àwọn aláṣẹ gbé kalẹ̀ fún àwọn ènìyàn inú àwùjọ láti 

tẹ̀lé fún ìtọ́jú ọmọ. 

 

Adéyẹmí (2007) ṣe àlàkalẹ̀ òfin tí “The General Assembly of the United Nations” gbé jáde ní 

November 20, 1989 tó lọ báyìí: 

1. Every child has he right to life and be allowed to survice. 

2. Every child is entitled to a name, family and nationality. 

3. Every child is free to belong to any association or assembly according to law. 

4. Every child has the right to express opinions and freely communicate them on any issues 

subjected to restriction under the law. 

5. Every child is entitled to protection from any act that interferes with his or her privacy, 

honour and reputation. 

6. Every child is entitled to adequate rest, recreation (leisure and play) according to his age 

and culture. 

7. Every child (male or female) is entitled to receive compulsory basic education and equal 

opportunity for higher education depending on individual ability. 

8. Every child is entitled to good health, protection from illness, proper medical attention for 

survival, personal growth and development. 

9. Every child must be protected from indecent and inhuman treatment through sexual 

exploitation, drug abuse, child labour, torture, maltreatment and neglect. 

10.  No child should suffer any discrimination irrespective of origin, birth, colour, sex, 

language, religion, political and social beliefs, status or disability. 

Èyí ni pé: 

1. Gbogbo ọmọ ló ní ẹ̀tọ́ àti wà láyé.   

2. Gbogbo ọmọ ló ní ẹ̀tọ́ àti ní orúkọ ẹbí àti orílẹ̀-èdè. 

3. Gbogbo ọmọ ló ní ẹ̀tọ́ láti darapọ̀ mọ́ ẹgbẹ́ tó bá wù ú lábẹ́ òfin. 

4. Gbogbo ọmọ ló ní ẹ̀tọ́ àti fi èrò ọkàn rẹ̀ hàn lábẹ́ òfin. 

5. Gbogbo ọmọ ló ní àǹfààní sí ààbò láti ọwọ́ ohun tí ó bá le ṣe ìjàm̀bá fún-un. 

6. Gbogbo ọmọ ló ní ẹ̀tọ́ sí ìsinmi, eré ṣíṣe ní ìbámu pẹ̀lú ọjọ́ orí àti àṣà rẹ̀. 

7. Gbogbo ọmọ (ọkùnrin tàbí obìnrin) ló ní ẹ̀tọ́ sí ẹ̀kọ́ ìwé títí dé ìpele ẹ̀kọ́ gíga ní ìbámu pẹ̀lú 

agbára oníkálùkù. 

8. Gbogbo ọmọ ló ní ẹ̀tọ́ sí àlàáfíà tó péye, àbò lọ́wọ́ àìsàn, ìtọ́jú tó péye fún ìgbé ayé, 

ìdàgbàsókè àti ìlọsíwájú. 

9. Gbogbo ọmọ ni a gbọ́dọ̀ dáàbò bò lọ́wọ́ àwọn ìwà búburú bí i ìfipábánilòpọ̀, oògùn olóró, 

ìfọmọ ṣọfà, ìfìyàjẹni àti ìdágunlá sí ẹni. 

10.  Ọmọ kankan kò gbọ́dọ̀ jẹ ìyàsọ́tọ̀ bóyá nítorí ibi tó ti wá, àwọ̀, bóyá ó jẹ́ akọ tàbí abo, ibi 

tí a ti bí i, èdè, ẹ̀sìn, ìṣèlú, ìgbàgbọ́, ipò tàbí àìlera rẹ̀. 

 

Tí a bá wo ìtumọ̀ tí gbogbo àwọn onímọ̀ ti fún ọmọ, a ó ri pé nínú ìsọ̀rí ìsẹ̀dá èyí tí a mọ̀ sí ènìyàn 

ọmọ kì í ṣe ohun àfijọ ènìyàn tí ó kéré nípa ìbálòpọ̀ nìkan. Bí kò ṣe pé ọmọ ni àkójọpọ̀ àfarajọ, 

àfọgbọ́njọ, àti àfìwàjọ ẹ̀dá ènìyàn. Nínú gbogbo rẹ̀ àfarajọ ọmọ jẹ́ ìdánilójú ìtẹ̀síwájú ìsẹ̀dá ènìyàn 

èyí lọ ní ìbámu pẹ̀lú ọ̀rọ̀ ìjìnlẹ̀ kan tó sọ pé “ọmọ ni bàbá ènìyàn” (child is the father of man).  

 

Àgbàlagbà náà ti jẹ́ ọmọdé rí èyí ló mú kí ìsẹ̀dá ọmọnìyàn máa tẹ̀ ṣíwájú. Ọmọ jẹ́ ẹni tí a gbọ́dọ̀ 

máa kẹ́ lójú, kẹ́ nímú tí a sì gbọ́dọ̀ máa pèsè ohun tí ó bá nílò fún un ní gbogbo ìgbà. Nínú èrò àti 

ìgbàgbọ́ Yorùbá nípa ire ilé ayé, ire mẹ́ta ló ṣe pàtàkì jùlọ gẹ́gẹ́ bí a ti ríi nínú Abímbọ́lá (2013), 

àkọ́kọ́ ni ire owó, ire ọmọ àti ire àìkú tàbí àlááfíà. Ẹsẹ Ifá kan náà jẹ́rìí sí èyí, ó ní: 

Ire mẹ́ta l’àwá ń wá 

Àwá ń wówó o,  

Àwá ń wọ́mọ 

Àwá ń wá àtubọ̀tán ayé. 

 

Abímbọ́lá tún wá tẹ̀ ṣíwájú nígbà tó sọ pé ire ọmọ ṣe pàtàkì nínú àwọn ire mẹ́tẹ̀ẹ̀ta yìí, ó wá fi ẹsẹ 

Ifá kan gbe èrò rẹ̀ ó ní: 

Ọ̀tọ́ọ́rọọrọ́ọ́, babaláwo olówó ló dífá f’ólówó 

Ọ̀tọ́ọ́rọọrọ́ọ́, babaláwo ọlọ́rọ́ l’ó dífá f’ọ́lọ́rọ̀ 

K’á jẹ̀wà tán k’á gbọn’wọ́ọ rẹ̀ẹ́ nú àwo poro poro  

Babaláwo ọlọ́mọ ló dífá fọ́lọ́mọ 

Èrò òkun 

Èrò ọ̀sà 

Ta ni ò mọ̀ pé ipa ọlọ́mọ ò níí parun.(Abímbo  ́ lá 2013, o.i. 48) 

 

Ohun tí Ifá ń wí nínú ẹsẹ Ifá yìí ni wí pé ìrántí ẹni tí ó fi ọmọ sílé ayé yóò máa wá títí ayé ni. Iṣẹ́ tí 

ó dáwọ́ lé tàbí ohun tí ó dúró fún ó máa gòkè sí i ni níwọ̀n ìgbà tí ó bá ti fi ọmọ rere sílẹ̀ láyé. Àwọn 

tí ó máa ń pòkú a máa sọ pé: 

Òkú olówó  

Oṣù méje  

Òkú ọlọ́rọ̀ 

Oṣù mẹ́fà  

Òkú onímọ̀jèsín 

Ó wáa d’ọṣù tá ò mọye 

 

Adéyẹmí (2013) náà tún jẹ́ kí ó yé wá pé ẹbí tó ní ire owó àti ire àìkú báálẹ̀ ọ̀rọ̀ láìsí ọmọ ni Yorùbá 

ka irú ẹbí bẹ́ẹ̀ sí ẹbí tó kùnà. Pàtàkì ọmọ nínú ẹbí Yorùbá farahàn nínú àwọn ìpèdè yìí: 

Ọmọ ni èrè ayé 

Ọmọ ni ìgbẹ̀yìn ọlà 

Ọmọ lará, ọmọ lẹ̀yẹ 

Ọmọ niyùn ọmọ nidẹ 

Bí a lógún ẹrú, bí a lọ́gbọ̀n ìwọ̀fà ọmọ ẹni lèrè ẹni. 

 

Láti ara àwọn òwe wọ̀nyí, ènìyàn máa rí pàtàkì ọmọ nínú ẹbí tàbí láwùjọ Yorùbá. À mọ́ ohun tí ó 

ṣe pàtàkì jùlọ ni kí á ní ọmọ èyí tí yóò jẹ́ àwòrán ẹni tí yóò gbé àṣà àti ìṣẹ̀ṣe ẹbí àti ìdílé tí a ti bí i 

lárugẹ láti ìran kan sí òmíràn.  Ní èrò Yorùbá, ìgbéyàwó tí kò sí ọmọ jẹ́ èyí tó forí sánpọn, tí ó sì jẹ́ 

ìfàkókò ṣòfò. Yorùbá gbàgbọ́ pé ẹni tí ó wá sí ayé tí kò bímọ kò yẹ ní ẹni tí ń wá sáyé rárá. Ìdí nìyí 

tí Yorùbá fi máa ń pá lówe pé “Ẹni a bí, tí kò bí ènìyàn, olórí arungún ni”. Bákan náà tí àwọn 

Yorùbá bá ní “O ò níí kú láéláé” ohun tí wọ́n ń sọ ni pé ènìyàn kò ní kú làì bímọ èyí ló mú àwọn 

Yorùbá máa sọ pé: 

(a)   Iná kú ó feérú bojú 

 ọ̀gẹ̀dẹ̀ kú ó fọmọ rọ́pò. 

(b) Bí a bá kí tán 

 ọmọ ẹni níí wọlé deni 

láti fi pàtàkì ọmọ hàn láwùjọ Yorùbá. 

 

Ògúnlọlá (2014, o.i. 233) ṣe àkọṣílẹ̀ orin tí Ọmọ Ọba Adékúnlé olórin jùjú kọ nínú àwo rẹ̀ tó pè ní: 

“Ọmọ Niyì” (1987) láti fi pàtàkì ọmọ hàn láwùjọ Yorùbá: 

Bí wọ́n bá rí ẹ lóde 

Wọn ò ní bèèrè asọ 

Wọn ò ní bèèrè owó 

Wọ́n á láya rẹ ń kọ́? 

Wọ́n á tún lọ́mọ rẹ ń kọ́? 

Ọmọ lèrè ayé wa.  

Yorùbá tún gbàgbọ́ pé tí àwọn tọkọtaya tí kò bímọ bá gba ọmọ tọ́, orí ọmọ yìí le pèsè ọmọ tiwọn 

fún wọn èyí ló mú kí àwọn Yorùbá máa sọ pé “Orí ọmọ níí pe ọmọ wáyé”. Yorùbá a tún máa sọ 

pé: ‘Ọlọ́mọ kan kúrò ní kí lo bí’ láti jẹ́ kí ènìyàn mọ̀ pé èèyàn le gbéraga lórí ọmọ kan láwùjọ ju 

ẹni tí kò rí bí rárá lọ. 

 

Ní ìlàkàkà àti di ọlọ́mọ tàbí bímọ fún àwọn àgàn láti pa ẹnu ẹ̀gàn àwọn ènìyàn mọ́ lórí àìrọ́mọbí rẹ̀ 

ló mú kí àgàn máa bèèrè fún àbíkú láti ọ̀dọ̀ Olódùmarè kí wọ́n le ba à pé òun náà ṣe abiamọ rí. 

Òwe Yorùbá kan fi èyí múlẹ̀, ó ní: 

 

Àìbímọ àgàn ló ń mágàn dábàá àbíkú. Ó ní k’óun tilẹ̀ bí i sílẹ̀ kó sì kú. 

 Nínú ẹsẹ Ifá “Èjìogbè”, Odùduwà tó jẹ́ babańlá ìran Yorùbá ni ìtàn sọ pé òun ni ẹni àkọ́kọ́ 

tí ó kọ́ tọrọ ọmọ lọ́wọ́ àwọn òrìṣà fún ìyàwó rẹ̀ torí ó ní ìdádúró ọmọ bíbí. Bí ó tilẹ̀ jẹ́ pé Odùduwà 

ni ọlá, ipò àti agbára ṣùgbọ́n gbogbo èyí kò le ra ọmọ fún un. Ẹsẹ Ifá náà lọ bayi:  

Alákẹdun ṣe bí iré, ó gungi, 

Àtà ṣe fẹ̀rẹ̀ mú ilé gùn 

Ìjímèrè ṣe bí iré ó d’ijí 

A dífá fòòduà atẹ̀wọ̀nrọ̀ nífẹ̀ 

Ó ń sunkún aláìribí 

Ó ń gbàrùwẹ̀ aláìrípọ́n 

Ó ń fọwọ́ osùn nu ògiri gbígbẹ 

Ó rọ́mọ lẹ́yìn adìẹ, ó bú pẹrẹsẹ́kún 

Ẹkún ọmọ ló ń sun 

Wọ́n ní kó káalẹ̀ ẹbọ ní ó ṣe 

Ìgbà tí ó bí, ó bí ẹgbè 

Ó bí ẹrán 

Ó bí ṣeré nakotí. (Agboọlá, 1989, o.i.8) 

 

Nínú ẹsẹ Ifá yìí, Odùduwà rúbọ sí àwọn òrìṣà ó sì bí ọ̀pọ̀lọpọ̀ ọmọ. A rí i pé ẹ̀bùn Olódùmarè nìkan 

ni ó le fún ènìyàn lọ́mọ àti pé tọ́ jọjú jù tí ènìyàn lè rígbà lọ́wọ́ Olódùmarè ni ọmọ. Ọ̀yẹ̀kú-Méjì sọ 

nípa gbajúmọ̀ obìnrin kan tí ó ń jẹ́ Àdùkẹ́, ẹni tí ó gbọ́dọ̀ bẹ Ẹlẹ́dàá rẹ̀ kò sì rú ẹbọ àti ọ̀pọ̀lọpọ̀ ohun 

èlò láti bímọ. Ẹsẹ Ifá náà sọ báyìí pé: 

Ọ̀rúnmìlà lọ́ sán wẹ̀ẹ́  

Mi eruku yọ tóórótó 

Orí tí òó bá sunwọ̀n  

Nínú ajeree’dẹ ní í tí wá 

Ọrùn tí óò lo èjìgbá ìlẹ̀kẹ̀  

Nínú ajeree’de níí tí wá 

Bébèè ìdí tí óò lo ahá hánràngúnkàn 

Aṣọ ọba tí í kọ́ná yanranyanran 

Nínú  ajeree’de níí tí wá 

A dífá f’Àdùkẹ́ 

Tó ń mẹ́kún sèráhùn ọmọ 

Rírú ẹbọ 

Erù àtùkèsù 

Kèé pẹ́ 

Kèé jìnà 

Ẹ bá mi ni jèbútú ọmọ 

Ọmọ wú mi jaṣọ lọ 

Ọmọ wù mi jùlẹ̀kẹ̀ 

Ọmọ wù mi jaṣọ lọ. (Agboọlá, 1989, o.i.10) 

 

Pàtàkì ọmọ nínú ẹbí tàbí ìdílé Yorùbá àti láwùjọ Yorùbá pàápàá ni ìbẹ̀rẹ̀ ìfẹ́, ìkẹ́ àti ìránlọ́wọ́ pẹ̀lú 

èyí tí a fi gba ọmọ wọnú ẹbí láti ìgbà tí a bí i títí ó fi dàgbà. Bí ó tilẹ̀ jẹ́ pé ẹbí Yorùbá fẹ́ràn ọmọ 

gẹ́gẹ́ bí ẹ̀bùn láti ọ̀dọ̀ Olódùmarè, wọ́n gbàgbọ́ pé kì í ṣe iye ọmọ tí a bí ló ṣe kókó bí kò ṣe pé kí 

ọmọ jẹ́ ọmọ gidi, nítorí náà àwọn Yorùbá a máa sọ àwọn ìpèdè bí i: 

(a) Kàkà kí ń bí ẹgbàá ọ̀bùn, ma bí ọ̀kan ṣoṣo ọ̀gá máa ròhun gbéraga. 

(b) Ọmọ bẹẹrẹ òsì bẹẹrẹ. 

(c) Bí a bímọ tó pọ̀ tó erùpẹ̀, ọmọ tó gbọ́n lo lú ọmọ. 

(d) Bí a bímọ tó pọ̀ tó erùpẹ̀, ọmọ tó gbọ́n lo lú ọmọ. 

(e) Ọmọ ò láyọ̀lé, ẹni ọmọ sin ló bímọ. 

Ní ìparí, a ó rí pé ìgbẹ̀yìn ọrọ̀, ẹwà ayé, èrè gbígbé ayé àti àṣekágbá ire tí a kò le rà lọ́jà ni ọmọ, tí 

ó sì máa ń mú iyì àti ẹ̀yẹ bá ìdílé. 

 

4. Ojúṣe Àwùjọ sí Ọmọ nínú ìwé Ọpẹ́yẹmí Ìgbẹ̀yìnádùn  

Gẹ́gẹ́ bí a ti sọ ṣaájú pé àwùjọ jẹ́ àkójọpọ̀ ènìyàn bí i òbí, ìjọba, aláṣẹ ilé-ẹ̀kọ́, àwọn aṣíwájú nínú 

ẹ̀sìn àwọn agbófinró àti bẹ́ẹ̀ bẹ́ẹ̀ lọ. Gbogbo àwọn yìí ni ó ṣe ojúṣe wọn sí ọmọ nínú ìwé eré-onítàn 

Ọpẹ́yẹmí Ìgbẹ̀yìnádùn. Gẹ́gẹ́ bí òbí nínú ìwé Ọpẹ́yẹmí Ìgbẹ̀yìnádùn, Dúrótolú àti Gbẹ́kẹ̀lólú tí ó jẹ́ 

òbí Ọpẹ́yẹmí nínú ìwé yìí fún un ní ẹ̀kọ́ tó yè koro. Wọ́n kọ́ ọ ní ẹ̀kọ́-ilé èyí ló mú kí Ọpẹ́yẹmí ní 

ìwà rere, ìtẹ́lọ́rùn, sùúrù, ìtẹríba, àti bẹ́ẹ̀ bẹ́ẹ̀ lọ. Yàtọ̀ sí ẹ̀kọ́-ilé tó ṣe kókó fún ọmọbìnrin àwọn òbí 

Ọpẹ́yẹmí tún fún un ní ẹ̀kọ́-ìwé láti ilé-ìwé alákọ̀ọ́bẹ̀rẹ̀ títí dé ìpele ilé-ẹ̀kọ́ gíga Yunifásítì tí òǹkọ̀wé 

ti bẹ̀rẹ̀ ìtàn rẹ̀. Tí èyí sì fún un ní àǹfààní láti dáńtọ́ láwùjọ, àwọn òbí Ọpẹ́yẹmí kò fi pe obìnrin ni 

síbẹ̀ wọ́n fún un ní ẹ̀kọ́-ìwé nítorí wọ́n mọ rírì ìwé kíkà fún ọmọbìnrin láwùjọ. 

 

Pípèsè fún àìní ọmọ náà wà lára ojúṣe òbí sí ọmọ. Òbí gbọ́dọ̀ pèsè gbogbo ohun tí ọmọ bá nílò fún 

un kí ó lè bá a jẹ́ aṣojú rere láwùjọ. Àwọn òbí Ọpẹ́yẹmí sa gbogbo agbára wọn láti pèsè fún àìní ọmọ 

wọn, èyí ló mú kí Ọpẹ́yẹmí ní ìtẹ́lọ́rùn tí kò sì máa ṣe ìranù káàkiri tàbí kí ó gbójú lé ọkùnrin kan. 

Nígbà tí Gbẹ́kẹ̀ tó jẹ́ ìyá Ọpẹ́yẹmí ń bá Lékan oníbàárà rẹ̀ sọ̀rọ̀ nígbà tí ìyẹn ń bi í léèrè pé kí lódé tí 

ó fi ń ṣe wàhálà tó bá yẹn. Gbẹ́kẹ̀ ní: 

 

GBẸ́KẸ̀: Ọmọ! kí ni a fẹ́ ṣe? A ò sáà níí jalè bẹ́ẹ̀ sì ni a kì í jókòó rí owó. Ọrọ̀ ajé náà ni ìn. Kí 

ọmọ tó jẹ, kí ìyá náà tó sọmọnìyàn. Ojú bọ̀rọ̀ kọ́ ni a fi ń gba ọmọ lọ́wọ́ èkùrọ́... (o.i. 

15) 

 

Nínú àyọlò òkè yìí, ìyá Ọpẹ́yẹmí ń ṣàlàyé ìdí tí òun fi gbọ́dọ̀ ṣiṣẹ́ nítorí àti ṣe ìtọ́jú ọmọ bí ó ti tọ́ 

àti bí ó ti yẹ. Títọ́ ọmọ sọ́nà àti gbígba ọmọ ní ìmọ̀ràn náà jẹ́ ara ojúṣe òbí. Òbí nílò láti máa ṣe 

ìwádìí lọ́wọ́ ọmọ bí nǹkan ṣe ń lọ pẹ̀lú rẹ̀ láti mọ ìgbésẹ̀ tó ń gbé àti irú ìmọ̀ràn tí wọn ó fún un. Bí 

àpẹẹrẹ nígbà tí Dúrótolú ń bèèrè lọ́wọ́ Ọpẹ́yẹmí bí nǹkan ṣe ń lọ pẹ̀lú rẹ̀. Ó ní: 

 

DÚRÓTOLÚ: Ọpẹ́yẹmí, èwo lèwo báyìí? 

A rí ìtàkurọ̀sọ tó wáyé láàrin bàbá àti ọmọ lórí ọ̀rọ̀ àìrí iṣẹ́ àti àìrí ọkọ fún Ọpẹ́yẹmí. Pẹ̀lú èsì ohun 

tí Wòlíì Ọbáfẹ́mi sọ fún wọn lórí Òkè Túdè. A sì rí imoran tí bàbá rẹ̀ fún un. 

DÚRÓTOLÚ: A kì í fi tipá ni nǹkan ọkùnrin tí kò ni. 

Jẹ́ kí á ní sùúrù, Ọlọ́run wa kò gbàgbé ẹnìkan. Ilẹ̀ àánú Olúwa kì í su, bẹ́ẹ̀ sì ni 

àkọṣílẹ̀ ẹ̀dá kò níí tàsé láéláé. Aduro d’Olúwa kò níí pòfo ...  (o.i. 34-35) 

 

Nínú àyọlò òkè yìí, bàbá Ọpẹ́yẹmí ń gbà á nímọ̀ràn láti ní sùúrù, kí ó sì gbẹ́kẹ̀lé Olúwa. 

 

Lára ojúṣe òbí náà ni láti bá ọmọ wí tí ó bá sẹ̀ tàbí ṣàṣìṣe. Òbí kò gbọ́dọ̀ máa fojú fo àsìṣe ọmọ ní 

gbogbo ìgbà, bíbá ọmọ wí ṣe pàtàkì kí ọjọ́ ọ̀la ọmọ bẹ́ẹ̀ le ba à dára. Bí àpẹẹrẹ, nígbà tí Gbẹ́kẹ̀ ń bá 

Ọpẹ́yẹmí wí lọ́nà ilé láti Orí Òkè Alátiṣe, ó ní: 

GBẸ́KẸ̀:  Ọpẹ́ níbo ni ó gbà lọ nígbà tí gbogbo ènìyàn ń gbàdúrà? 

  Ìgbà tí wọ́n pe orí òkè ni 

  Alátiṣe, ṣé o kò mọ̀ pé òwe ni wọ́n fi pa ni? 

  Ìtumọ̀ rẹ̀ ni pé àyànmọ́ olúkúlùkù wà ní ọwọ́ rẹ̀. 

Ẹnìkọ̀ọ̀kan ni yóò fi ẹnu araa rẹ̀ kọ mé jẹ. Ṣé kì í ṣe pé ọ̀rọ̀ ayéè rẹ̀ ká mi lára ju 

ìwọ ...   (o.i. 43) 

 

Nígbà tí ìyá Ọpẹ́yẹmí kò rí i lẹ́gbẹ̀ rẹ̀ nínú àdúrà ló jẹ́ kí ó máa bá a wí, latimọ ibi tó lọ, tí kò sì mọ̀ 

pé Wòlíì ló pè é. Bákan náà ni pé òbí gbọ́dọ̀ fi ẹsẹ̀ ọmọ lé ọ̀nà Ọlọ́run, kí wọ́n jẹ́ àwòkọ́ṣe rere fún 

ọmọ. Àwọn òbí Ọpẹ́yẹmí jẹ́ ẹlẹ́sìn ìgbàgbọ́ wọ́n sì fi ẹsẹ̀ ọmọ wọn lé e. Èyí ló mú kí ìyá Ọpẹ́yẹmí 

mú un lọ sí orí òkè Alátiṣe fún àdúrà. Àti pé gbígba àdúrà fún ọmọ jẹ́ ara ojúṣe òbí gẹ́gẹ́ bí àwọn 

òbí Ọpẹ́yẹmí ṣe ṣe fún un (o.i. 52). 

 

Lára ojúṣe òbí sí ọmọ ni níní ìfẹ́ sí ọmọ. Ìfẹ́ tí àwọn òbí Ọpẹ́yẹmí ní sí i ni ó jẹ́ kí wọ́n ní sùúrù 

pẹ̀lú rẹ̀, bí ó tilẹ̀ jẹ́ pé ó ti kàwé gboyè kò sì rí iṣẹ́, wọn ò dáadá ìṣòro rẹ̀ wọ́n sì ń pèsè fún àìní rẹ̀, 

wọ́n sí ń ṣe ojúṣe wọn gẹ́gẹ́ bí òbí fún un. 

 

Mímọ ọ̀rẹ́ ọmọ tàbí ẹgbẹ́ tí ọmọ ń kọ́ jẹ́ ara ojúṣe òbí pẹ̀lú, òbí gbọ́dọ̀ mọ àwọn tí ọmọ ń bá rìn, 

wọ́n gbọ́dọ̀ mọ ibi tí ọmọ ń rìn sí kí wọ́n le ba à tọ́ ọ sọ́nà. Bí àpẹẹrẹ, àwọn òbí Ọpẹ́yẹmí mọ ọ̀rẹ́ 

ọmọ wọn, wọ́n sì mọ ibi tó ń rìn sí, wọ́n mọ̀ pé ọ̀rẹ́ tímọ́tímọ́ ni Dọlápọ̀ àti Ọpẹ́yẹmí àti pé Dọlápọ̀ 

kì í ṣe ọmọ burúkú tí ó le kọ́ ọmọ wọn ní ìwà burúkú. 

 

Òbí gbọ́dọ̀ máa fi ìfẹ́ hàn sí ọmọ nígbà gbogbo, èyí yóò mú wọn ṣe ojúṣe wọn bó ti tọ́ àti bó ti yẹ, 

tí èyí pẹ̀lú yóò ran ọmọ lọ́wọ́ láti le máa sọ inú rẹ̀ fún àwọn òbí rẹ̀. Yàtọ̀ fún òbí àwọn ìjọba àti 

olóṣèlú náà ní ojúṣe tiwọn láti ṣe fún ọmọ. Lára ojúṣe ìjọba ni láti pèsè iṣẹ́ fún akẹ́kọ̀ọ́ jáde, kò yẹ 

kí àwọn akẹ́kọ̀ọ́ jáde kọ́kọ́ máa fẹṣẹ̀ gbálẹ̀ kiri ná kí wọ́n tó rí iṣẹ́ bí i ti Ọpẹ́yẹmí, àti pé kí àwọn 

olóṣèlú má ṣe sọ gbogbo nǹkan di tiwọn, kí ìyà wá máa jẹ ọmọ mẹ́kúnnù. Dúrótolú bàbá Ọpẹ́yẹmí 

fi ẹ̀dùn ọkàn rẹ̀ hàn sí àìṣe ojúṣe àwọn olóṣèlú bó ti tọ́ àti bó ti yẹ. Ó ní:  

DÚRÓTOLÚ: Èwo ni kò tó rírò nínú méjèèjì? 

  Ọdún kẹta rè é tí o ti parí ẹ̀kọ́ rẹ̀ ní Yunifásítì  

Àmọ́ ta ni a rí báwí bíkòṣe jẹgúdújẹrá ọ̀jẹ̀lú 

  Tó ń pera wọn lóṣèlú. Àwọn ni  

  Kò jẹ́ kí á lẹ́nu ọ̀rọ̀.  

Gbogbo ẹ̀tọ́ ló di tiwọn nìkan.  

Àwọn ni atóbi-má-ṣe-é báwí ....   (o.i. 33-34) 

Bí ó tilẹ̀ jẹ́ pé Ọpẹ́yẹmí ṣe wàhálà lórí iṣẹ́ wíwá, nígbẹ̀yìn ó padà rí iṣẹ́ sí ìjọba ìbílẹ̀ Tèmídire gẹ́gẹ́ 

bí i Aṣírò owó (o.i. 61). 

 

Lára ojúṣe ìjọba ni sísan owó oṣù déédé fún àwọn òṣìṣẹ́. Ìwà tí kò dára ni kí ìjọba máa jẹ òṣìṣẹ́ 

lówó oṣù nítorí èyí le kó ọ̀pọ̀lọpọ̀ ènìyàn sí ìṣòro, tí a sì máa fi ebi pa inú pẹ̀lú. Lékan tó jẹ́ akẹ́kọ̀ọ́ 

jáde tí ó ń ṣiṣẹ́ ìjọba fi ẹ̀dùn ọkàn rẹ̀ hàn lórí èyí nígbà tí ó ń bá ìyá Ọpẹ́yẹmí sọ̀rọ̀, ó ní: 

LÉKAN: Bẹ́ẹ̀ ni, mama. Kódà àwa tí a jẹ́ òṣìṣẹ́ ọba wọ̀nyìí, a mọ ohun tí ojú wa ń rí kí á 

tó lọ sí ibi iṣẹ́ bọ̀ lójoojúmọ́, ìjọba nìyí wọn kò san owó oṣù déédé ....... (o.i. 15) 

 

Àwọn olùkọ́ àti aláṣẹ ilé-ẹ̀kọ́ náà ní ojúṣe láti ṣe lórí ọmọ. Wọ́n gbọ́dọ̀ ṣe iṣẹ́ wọn déédé kí wọ́n sì 

tọ́ ọmọ sọ́nà pẹ̀lú. Bákan náà ni kí wọ́n máa ṣe àkíyèsí àwọn akẹ́kọ̀ọ́ wọn pẹ̀lú tí wọ́n bá ti ń kó 

wọn láti mọ̀ bóyá wọ́n ń fọkàn bá nǹkan tí wọ́n ń kọ́ wọn lọ. Fún àpẹẹrẹ, nígbà tí Fọlájìmí tí í ṣe 

olùkọ́ àwọn Ọpẹ́yẹmí ń kọ́ wọn lọ́wọ́, ó rí i pé ọkàn Ọpẹ́yẹmí kò sí níbi nǹkan tó ń kọ́ wọn, ó ju 

ìbéèrè sí, ó ní:  

FỌLÁJÌMÍ: Kín ni ìtumọ̀ òwe yìí?  

“Bí a kò bá tètè peéná ìrókò, bó bá dàgbà tán, ẹbọ ni yóò máa bèèrè lọ́wọ́ ẹni”. 

Ó yá, Ọpẹ́ dáhùn sí (o.i. 7) 

 

Olùkọ́ Ọpẹ́yẹmí ṣe èyí láti pe ọkàn Ọpẹ́yẹmí padà sí iṣẹ́ tó ń kọ́ wọn. 

 

Àwọn aṣíwájú ẹ̀sìn náà gbọ́dọ̀ ṣe ojúṣe wọn láti tọ́ ọmọ sọ́nà, kí wọ́n jẹ́ àwòkọ́ṣe rere fún ọmọ. 

Òǹkọ̀wé ṣàfihàn oríṣiríṣi Wòlíì tí a ní láwùjọ wa. Ó ṣàfihàn Wòlíì Ọbáfẹ́mi gẹ́gẹ́ bí i wòlíì gidi tí ó 

ń fi ìbẹ̀rù Ọlọ́run tọ́ ọmọ sọ́nà, ó sì tún ṣàfihàn Wòlíì Joshua tí ó jẹ́ wòlíì èké, tí ó sì fẹ́ fi ìwà ibi rẹ̀ 

ṣàkóbá fún Ọpẹ́yẹmí. Èyí ló fẹ́ mú kí Ọpẹ́yẹmí gbé májèlé jẹ láti pa ara rẹ̀ ṣùgbọ́n ọ̀rẹ́ rẹ̀ rìn sí 

àṣìkò. 

 

Gbogbo ènìyàn inú àwùjọ ló ni ojúṣe kan tàbí òmíràn láti ṣe fún ọmọ. Ṣíṣe ojúṣe yìí ló sì máa tọ́ 

ọmọ sọ́nà tí yóò fi jẹ́ ènìyàn rere láwùjọ. Kí gbogbo ènìyàn inú àwùjọ sì gbìyànjú láti jẹ́ àwòkọ́ṣe 

rere fún àwọn ọmọ láwùjọ nítorí àwọn ni ọjọ́ ọ̀la. 

 

4.1. Ipa tí Àwùjọ kó lórí Ọmọ bí ó ti farahàn nínú ìwé Ọpẹ́yẹmí Ìgbẹ̀yìnádùn  

Ipa tí àwùjọ kó lórí ọmọ kì í ṣe kékeré, oríṣi ọ̀nà méjì sì ni a lè pín ipa yìí sí. Àwọn ni: 

(i) Ipa rere 

(ii)  Ipa burúkú. 

 

Ìwà àwọn ènìyàn inú àwùjọ ni yóò sọ irú ipa tí àwùjọ yóò kó lórí ọmọ. Fún àpẹẹrẹ àwùjọ tí ó jẹ́ pé 

ìwà ìbàjẹ́ ló kún ọwọ́ àwọn ènìyàn inú àwùjọ bẹ́ẹ̀, ipa burúkú ni irú àwùjọ bẹ́ẹ̀ yóò kó lórí ọmọ, tí 

ó bá sì jẹ́ pé ìwà rere ni àwọn ènìyàn àwùjọ ń hù, ipa rere ni àwùjọ yóò kó lórí ọmọ. 

 

Nínú ìwé Ọpẹ́yẹmí Ìgbẹ̀yìnádùn, òǹkọ̀wé ṣàfihàn àwọn ìwà tí àwọn ènìyàn inú àwùjọ ń hù, àti irú 

ipa tí àwùjọ kó lórí ọmọ. Fún àpẹẹrẹ, nígbà tí Ọpẹ́yẹmí kàwé gboyè kò rí iṣẹ́, èyí mú kí ó máa lọ 

láti ibìkan sí ibìkan tí àárẹ̀ ọkàn sì padà mú u, tí ó jẹ́ pé nígbà tí ó rí ìkéde nínú ìwé ìròyìn Elétí Ọfẹ 

pé ìjọba ìbílẹ̀ Tèmídire fẹ́ gba àwọn akẹ́kọ̀ọ́ jáde ilé-ẹ̀kọ́ gíga ṣiṣẹ́ kò fẹ́ lọ nítorí ó ti mọ ìwà wọn. 

Ó ní: 

ỌPẸ́YẸMÍ: (Ó ń dágunlá ìkéde tó rí). Wọ́n tún dé o, àwọn kọ̀lọ̀rọ̀sí ẹ̀dá. Bí ọlọ́danni ṣe ń parọ́, 

bẹ́ẹ̀ nìjọba ń ṣèké. 

Iṣẹ́ tí wọ́n ti mọ àwọn tí wọn yóò fun ni wọ́n tún ń polongo síta.  

Bí ènìyàn kò bá kàwé, wọn á ní Olúwarẹ̀ kò ní nǹkan ṣe.  

Well, a ó ṣe tiwa kí wọ́n lè wí pé a ṣe ìwọ̀n tí a lè ṣe .... (o.i. 53) 

 

Bí ó tilẹ̀ jẹ́ pé Ọpẹ́yẹmí padà rí iṣẹ́. 

Ara ipa burúkú tí àwùjọ ń kó lórí ọmọ ni pé àwọn ọmọ le pinnu láti má kàwé nígbà tí wọ́n ti mọ̀ 

pé àwọn kò ní ríṣẹ́ fiṣe. Àwọn tó bá sì ka ìwé tí wọn kò rí iṣẹ́ fi ṣe a yàyàkuyà. Ní àwùjọ wa lónìí, 

ọ̀pọ̀lọpọ̀ akẹ́kọ̀ọ́ jáde ló ti di olè, oníjìbìtì, agbèrò àti bẹ́ẹ̀ bẹ́ẹ̀ lọ nítorí àìrí iṣẹ́ ṣe. 

 

Lára ipa burúkú tí àwùjọ ń kó lórí ọmọ ní í ṣe pẹ̀lú ọ̀rọ̀ ẹ̀sìn. Ọ̀pọ̀lọpọ̀ ọmọ ni kò ní ẹ̀sìn kan pàtó tí 

wọ́n ń ṣe, ọ̀pọ̀ kò sì nígbàgbọ́ nínú Ọlọ́run. Èyí rí bẹ́ẹ̀ nítorí pé ọ̀pọ̀ àwọn aṣaájú nínú ẹ̀sìn ló jẹ́ ẹni 

ibi àti oníjìbìtì tí wọ́n ń forúkọ Ọlọ́run bojú bí i ti Wòlíì Joshua tí ó fẹ́ bá Ọpẹ́yẹmí sùn tí etí sì fẹ́ 

jẹ́ kí Ọpẹ́yẹmí gbé ganmọle (ájèlé) jẹ́ (o.i. 49).    

 

Ipa rere tí àwùjọ kó lórí ọmọ pọ̀ lára rẹ̀ ni títọ́ ọmọ sọ́nà bí i ti Wòlíì Ọbáfẹ́mi tó sọ fún Ọpẹ́yẹmí 

láti máa gbàdúrà, kí ó sì ní sùúrù. Bákan náà ni ṣíṣe ẹ̀tọ́ ẹni fún ọmọ náà jẹ́ ara ipa rere tí àwùjọ ń 

kó lórí ọmọ. Àwọn òbí àti olùkọ́ Ọpẹ́yẹmí ṣe ẹ̀tọ́ àti ojúṣe wọn fún un. Tí wọ́n sì jẹ́ àwòkọ́ṣe rere 

fún un. Ṣíwájú sí i, ọmọ tí a bí tí ó tún ara rẹ̀ bí nípa wíwo àwòkọ́ṣe rere náà yóò le farabalẹ̀ láti jẹ́ 

àwòkọ́ṣe rere fún àwọn tó ń bọ̀ lẹ́yìn. Ọpẹ́yẹmí dúró gba ẹ̀kọ́ àwọn òbí rẹ̀ sì ṣe ìgbéyàwó fún un 

lásìkò tó tọ́ tí èyí sì dúró gẹ́gẹ́ bí àwòkọ́ṣe fún àwọn àbúrò rẹ̀. 

 

Tibi tire ni a dá ilé ayé kí gbogbo ẹ̀dá ènìyàn gbìyànjú láti máa hu ìwà rere, kí wọ́n sì jẹ́ àwòkọ́ṣe 

rere fún ọmọ. Èyí ni yóò mú kí àwùjọ kó ipa rere lórí ọmọ. 

 

5. Àgbálọgbábọ̀ 

Ọmọ tí a ò kọ́ ni yóò gbé ilé tí a kọ́ tà. Tí òbí tàbí àwùjọ bá kùnà láti ṣe ojúṣe wọn lórí ọmọ yóò fa 

àkóbá ńlá bá àwùjọ nítorí pé irú ọmọ bẹ́ẹ̀ kò ní jẹ́ kí àwùjọ ní ìsinmi, kò ní pa òfin mọ́. Ọmọ burúkú 

yóò wá pọ̀ láwùjọ pẹ̀lú oríṣiríṣi ìwà ibi tí àwùjọ kò sì ní ní àlàáfíà. 

 

Irú àwọn ọmọ tí a ò kọ́ yìí ni yóò di olè sí àwùjọ, bẹ́ẹ̀ sì ni ìwà ìkà, àgbèrè ṣíṣe, ìwà ipá àti bẹ́ẹ̀ bẹ́ẹ̀ 

lọ yóò gbilẹ̀ sí àwùjọ. Ìwà ìbàjẹ́ lóríṣiríṣi ni yóò sodo sínú àwùjọ. Tí wọn yóò sì tún máa fara ni 

àwọn ọmọ tí a kọ́. Bákan náà ni pé irú àwọn ọmọ báyìí kò ní wúlò fún òbí, àwùjọ àti orílẹ̀-èdè wọn 

lápapọ̀. Wọn ò ní dúró sílé débi pé wọn ó ran òbí lọ́wọ́, wọ́n a wá ya tara wọn, wọ́n á máa hùwà tí 

yóò borúkọ ẹbí jẹ́, wọ́n á sì máa dójú ti àwùjọ. Ṣwájú sí i, irú àwọn ọmọ báyìí ni àwọn olóṣèlú máa 

ń lò láti dàlúrú, àwọn ni wọ́n máa ń di adigunjalè, irú wọn ni wọ́n máa ń ṣe “Yahoo” olè orí ẹ̀rọ 

ayélujára. 

 

Ọmọ tí a ò kọ́ tàbí èyí tí a kọ́ tí kò gbà, kò sí bí ó ṣe fẹ́ ṣe ojúṣe rẹ̀ sí àwùjọ nítorí ìwà tinú mi ni 

máa ṣe ni yóò máa hù àti pé kò sí ẹni tí yóò jọ́ lójú, èyí á sì máa ṣàkóbá fún òun gan an. Nítorí kò 

ní wúlò fún ara rẹ̀ débi pé yóò wúlò fún àwùjọ. Ikú ẹ̀sìn ni irú wọn máa ń kú nígbẹ̀yìn. Òmíràn 

nínú wọn á lo ọ̀pọ̀lọpọ̀ ìgbésí ayé rẹ̀ ní ọgbà ẹ̀wọ̀n. Kódà irú àwọn ọmọ báyìí kì í mú ìlọsíwájú bá 

àwùjọ, òfò àti àdánù ni wọ́n máa ń mú bá àwùjọ tí wọ́n sì tún bá orúkọ irú àwùjọ tí wọ́n bá ti wá 

jẹ́. 

Fún ìdí èyí, òbí àti àwùjọ lápapọ̀ gbọ́dọ̀ kó ipa pàtàkì láti kọ́ ọmọ ní ọ̀nà tó tọ́, kí wọ́n sì tọ́ ọmọ 

sọ́nà àti fífun un ní ẹ̀kọ́ tó yẹ kooro nítorí pé ilé lati kẹ́sọ̀ọ́ ròde. Àti pé láti kékeré ló yẹ kí òbí ti 

pẹ̀ka ìrókò kí ó má baà bèèrè ẹbọ tó bá dàgbà tán. Bí ọmọ bá ti ya tara rẹ̀, ipá òbí kò le káa mọ́ 

àwùjọ pẹ̀lú kò sì ní ní àlàáfíà tàbí ìlọsíwájú tí ọmọ pàápàá yóò di wàhálà sí ara rẹ̀ lọ́rùn nítorí kò 

ní wúlò fún ara rẹ̀ pẹ̀lú. 

